དེབ་ཀྱི་ཁ་བྱང་།
 
༼བོད༽ ལོ་དེབ།
༢༠༡༡
 
གངས་གཞོན་སྨྱུག་ཚོགས།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
བཀྲ་ཤིས་ཆོས་གླིང་ངེས་དོན་སྙིང་པོའི་དཔེ་ཚོགས་ཞིབ་འཇུག་སྡེ་ཚན།

གཙོ་སྒྲིག་ཚོགས་ཆུང་།
 
 
སློབ་སྟོན་པ།	  མཁས་དབང་བདེ་ལེགས་རབ་རྒྱས།
  མཁན་པོ་ཚུལ་ཁྲིམས་དར་རྒྱས།
 
གཙོ་སྒྲིག་པ།	  བེ་རི་རིག་པའི་རྡོ་རྗེ།
 
 
 
བོད་རྒྱལ་ལོ།  ༢༡༣༩  ཕྱི་ལོ།  ༢༠༡༢ ལོར་འཕྲུལ་དེབ་ཏུ་ཕབ།
 
ནང་པའི་ཆོས་ཚོགས་བཀྲ་ཤིས་ཆོས་གླིང་།

དབང་ཚད།
 
 
 
དེབ་འདིའི་དབང་ཚད་གངས་གཞོན་སྨྱུག་ཚོགས་དང་།  བཀྲ་ཤིས་ཆོས་གླིང་རིག་མཛོད་དྲ་བར་ཡོད་པས།  ཆོག་མཆན་མེད་པར་བསྐྱར་དཔར་དང་སྒྱུར་བཅོས་སོགས་བྱེད་མི་ཆོག་པ་རྒྱལ་སྤྱིའི་དཔེ་དེབ་ཁྲིམས་ལུགས་ལྟར་ཡིན།
 
འབྲེལ་བ་བྱེད་ཡུལ།
 
Tashi Choeling Buddhist Center  
 1889 Fiddlestick Ln
Charlottesville, VA 22903 USA

Email:knd1@tcbci.org 
Email: tcbc@tcbci.org
Website: www.tcbci.org  www.rigzod.org
 
 

ཆེད་བརྗོད།
 
ཉེ་བའི་དུས་རབས་ནང་བློ་གཟུ་བོར་གནས་ཤིང་བློ་གྲོས་ཀྱི་ནོར་དང་ལྡན་པའི་སྐྱེ་བོ་མི་ཉུང་བ་ཞིག་གིས། ང་ཚོ་མིའི་རིགས་འདིའི་ཉིན་རེའི་འཚོ་བའི་ཐད།   ཕྱི་དངོས་པོའི་དགོས་མཁོ་ལས་ནང་བསམ་བློའི་དགོས་མཁོ་གལ་ཆེན་དུ་མཐོང་ནས།  འདོད་རྔམ་ཅན་གྱི་དངོས་གཙོ་སྨྲ་བའི་ལྟ་གྲུབ་དང་།   རེས་འཇོག་ཅན་གྱི་ཚན་རིག་གི་ལག་རྩལ་ཁྱབ་འཕེལ་གྱི་ཁོར་ཡུག་ལས་ཡོངས་སུ་བརྒལ་ཏེ།   བོད་ཀྱི་ནང་བསྟན་རིག་པའི་གཞུང་ལུགས་ལ།   ཚད་ངེས་ཅན་གྱི་ཐོག་ནས་དོ་སྣང་དང་གདེངས་འཇོག་བྱེད་བཞིན་པའི་སྐབས་འདིར།   
ང་ཚོ་གཞན་ཕན་གྱི་ཐུགས་རྗེ་དང་བྱམས་སེམས་ཀྱི་ཞི་བདེས་ཐུགས་རྒྱུད་ཡོངས་སུ་གཏམས་པའི་སྟོན་པ་སངས་རྒྱས་ཀྱི་རྗེས་འཇུག་དཀྱུས་མ་ཞིག་གི་ངོས་ནས།   ཇི་སྐད་དུ།   “མ་དར་བ་རྣམས་སུ་དར་བར་བྱེད་ཅིང་།   དར་བ་རྣམས་དག་ཅིང་འཕེལ་བ་དང་།   ཉམས་པ་རྣམས་གསོ་ནུས་པར་གྱུར་ཅིག”  ཅེས་གསུངས་པ་ལྟར།   སྟོན་པ་མཆོག་དེའི་བསྟན་པའི་སྙིང་པོའི་སྙིང་པོ།    ཐེག་པ་ཐམས་ཅད་ཀྱི་མཐར་ཐུག   ངེས་དོན་དབུ་མ་ཆེན་པོའི་རིང་ལུགས་ལས་བརྩམས་པའི་ཆེས་ངོ་མཚར་རྨད་དུ་བྱུང་བའི་ལེགས་བཤད།   ངེས་མདོ་བཅུ།  སྙིང་པོའི་མདོ་ལྔ་སོགས་དང་།   བྱང་ཆུབ་སེམས་དཔའི་འགྲེལ་བ་སྐོར་གསུམ།   ད་དུང་བསིལ་ལྗོངས་ཀུན་མཁྱེན་རྟོན་པ་བཞི་ལྡན།   རྗེ་བཙུན་ཐམས་ཅད་མཁྱེན་པ་ཏཱ་ར་ནཱ་ཐ།   ཀརྨ་པ་རང་བྱུང་རྡོ་རྗེ།   ཀུན་མཁྱེན་ཀློང་ཆེན་རབ་འབྱམས།   འཇམ་མགོན་བླ་མ་ཙོང་ཁ་པ་ཆེན་པོ་སོགས་འཛམ་གླིང་ཧྲིལ་བོའི་ཁྱོན་དུ་ཉི་ཟླ་ལྟར་ཡོངས་སུ་གྲགས་པའི་འཕགས་བོད་མཁས་གྲུབ་རྣམས་ཀྱིས་མཛད་པའི་གསུང་རབས་ཁག   ༼ངེས་དོན་སྙིང་པོའི་དཔེ་ཚོགས་༽ཞེས་པའི་ཚན་རྩལ་དཔེ་མཛོད་ཀྱི་སྟེགས་བུར་བཀོད་དེ།   འདོད་དང་ཐར་བ་དོན་དུ་གཉེར་བའི་རྒྱལ་སྤྱིའི་ཤེས་ལྡན་མི་སྣའི་གཙོས།   བོད་དང་བོད་ཡིག་ལ་དགའ་བའི་སྐྱེ་བོ་རྣམས་ལ་ལྷག་བསམ་མཚོན་པའི་ལེགས་སྐྱེས་སུ་ཕུལ་བ་ཡིན།   
དཔེ་ཚོགས་འདིའི་མ་ཡིག་ཁག་ཅིག་དཔེ་རྙིང་དཀོན་རིགས་ཡིན་སྟབས།   མ་དཔེ་ལ་ལ་རྙིང་རུལ་དུ་སོང་བས་ཡི་གེ་མི་མཐོང་བ་དང་།   མ་དག་པ་ཡང་གང་འཚམ་འདུག་པས།   ཡི་གེ་མ་དག་པ་རྣམས་སོར་བཞག་བྱས་ཏེ་གུག་རྟགས་འདིའི་༼༽ནང་དག་བཅོས་བྱས་པ་རྣམས་བཀོད་ཅིང་།   ད་དུང་གཞུང་གི་མཆན་བུ་རྣམས་ཀྱང་གོང་བཞིན་རྟགས་དེའི་ནང་བཞག་ཡོད།   
འདིར་དམིགས་ཀྱིས་ཞུ་དགོས་པ་ཞིག་ནི།   ང་ཚོའི་ནུས་བསྟུན་གྱིས་ཞུས་དག་ཐེངས་འགར་བྱས་ཤིང་།   ཀློག་བདེའི་ཆེད་ས་བཅད་རྒྱས་པ་གསར་བསྒྲིགས་ཞུས་ཡོད་མོད།   ང་ཚོར་འདིའི་ཐད་ཉམས་མྱོང་ཞན་པ་དང་།   དུས་ཚོད་ཤིན་ཏུ་དཀོན་པའི་དབང་གིས།   ད་དུང་སྐྱོན་དང་ནོར་འཁྲུལ་མི་ཉུང་བ་ཞིག་ཡོད་པ་གདོན་མི་ཟ་བས།   ཤེས་ལྡན་རྣམས་ཀྱིས་དེ་ལུགས་ཀྱིས་དགོངས་ཚུལ་ཐད་ཀར་གསུང་ན།   ང་ཚོས་འཕྲལ་དུ་བསྐྱར་ཞིབ་དང་དག་བཅོས་ཞུ་རྒྱུའི་ཁས་ལེན་ཡོད།   
གང་ལྟར་ཕྱི་ནང་གི་མཐུན་རྐྱེན་ཅུང་འཛོམས་པའི་གོ་སྐབས་ཐུང་ཐུང་ཞིག་བྱུང་བ་དེ་དམ་འཛིན་བྱས་ནས།   དཀའ་བ་དང་བླངས་ཀྱིས་སྟབས་བདེའི་འཕྲུལ་དེབ་སྣ་མང་དེབ་གཟུགས་སུ་བཟོ་བསྐྲུན་བྱས་ཏེ།   རིག་མཛོད་དྲ་བའི་ངོ་མཚར་འཕྲུལ་དེབ་ཏུ་བཀོད་ཡོད་ནས།  ཁྱེད་ཚོར་རིན་མེད་དུ་ཕུལ་བ་ལགས་ན།   དུས་རབས་འདིར་ཕན་རླབས་ཤིན་ཏུ་ཆེ་བའི་བསླབ་བྱ་དང་ལེགས་བཤད་འདི་དག་ལ་ཞིབ་དཔྱོད་དང་།   ཐུགས་དམ་ཉམས་བཞེས་ལྷོད་མེད་ཡོང་བའི་རེ་འདུན་བཅས།
ངེས་དོན་སྙིང་པོའི་དཔེ་ཚོགས་ཀྱི་གཙོ་སྒྲིག་པ་བེ་རི་རིག་པའི་རྡོ་རྗེས།  བོད་རྒྱལ་ལོ།  ༢༡༣༨ བོད་ཟླ་ ༡༠  ཚེས་ ༡༡  ཕྱི་ལོ་ ༢༠༡༡ ཟླ་ ༡༢ ཚེས་ ༦ ཉིན།

དཀར་ཆག
༢༠༡༡ ལོ།
མནོ་བསམ·རྒྱང་འབོད།
སྙིང་རྗེ་ནི་འཛམ་གླིང་ཞི་བདེའི་ཀ་བ་ལྟ་བུ་ཡིན།             ངག་དབང་བསྟན་འཛིན་རྒྱ་མཚོ།
ང་ལ་དགྲ་མེད།                                ལིའུ་ཞའོ་པོ།
            ཆུང་ཚེ་རིང་གིས་བསྒྱུར།
གསར་བརྗེ·བློ་དཔྱོད།
མ་གཞི“རྒྱལ་ཁབ”ནོར་འདུག                       ཝང་ཁའེ་ལིན།
          མེལ་ཚེས་བསྒྱུར།
སེམས་གཏམ་དམར་ལྡང་མ།                        ཡུས་ཅེ།
         ཨ་རིན་གྱིས་བསྒྱུར།
བདེན་སྤོབས·བཤུལ་ལམ།
ཡབ་ཆེན་གན་ངྷི།                              ལེ་སུ་ལེ.ལེ་བེ་ཊ།
         རླངས་ཚང་བས་བསྒྱུར།
གསེར་གྱི་ཀ་བ།                               ༀ་འབར།
ཚེ་ལུས·འཚོལ་སྙེག
ཨ་རིའི་རང་བཙན་བསྒྲགས་གཏམ།                   འགྱན་གྱིས་བསྒྱུར།
རྒྱལ་སྤྱིའི་གསར་འགོད་རང་དབང་གི་བཅའ་ཁྲིམས།         ལི་ཐང་བས་བསྒྱུར།
བོད་ཀྱི་ལོ་ལྔ་དེ«བོད»ཀྱི་ལོ་ལྔ།                                                          སྒོ་ཡོན།
2011ལོའི་དེབ།

སྙིང་རྗེ་ནི་འཛམ་གླིང་ཞི་བདེའི་ཀ་བ་ལྟ་བུ་ཡིན།
 
རྩོམ་མཁན~ངག་དབང་བསྟན་འཛིན་རྒྱ་མཚོ། {ཕྱི་བཞུགས}
 
 
	ནང་པ་སངས་རྒྱས་པའི་སེམས་ཁམས་རིག་པ་གཞིར་བཞག་བྱས་ན། རང་རེའི་དཀའ་རྙོག་མང་ཆེ་བ་ནི། ང་ཚོས་འཁྲུལ་ཤེས་ཀྱིས་དངོས་པོ་ཐམས་ཅད་རྟག་པ་བདེན་གྲུབ་ཏུ་བཟུང་སྟེ་ཆགས་ཞེན་ཤུགས་ཆེ་དང༌། འདོད་རྔམས་དྲག་པོ་བྱས་པ་ལས་བྱུང་བ་ཡིན། རང་རེས་ཆགས་ཞེན་དང༌། འདོད་རྔམས་ཀྱི་བསྒྲུབ་བྱ་དོན་ལ་འཁྱོལ་བའི་ཆེད་དུ། དགྲ་གཤེད་དང་འགྲན་སེམས་ཀྱི་གནས་སྟངས་འཛིན་པ་དེ་ནུས་ལྡན་གྱི་བྱ་ཐབས་ངོ་མ་ཡིན་པ་ལྟ་བུས་བསམ་བློའི་འཆར་སྒོ་བྱ་སྤྱོད་ཐོག་བདེ་བླག་ཏུ་བསྒྱུར་ཏེ་འཁྲུག་རྩོད་འཕེལ་རྒྱས་གཏོང་བ་དེ་མངོན་གསལ་ཅན་གྱི་ནུས་ཤུགས་དངོས་ཐོག་བྱུང་བ་ཞིག་རེད། བསམ་སྤྱོད་ཀྱི་རིམ་པ་འདི་དག་ནི། གདོད་མ་ཉིད་ནས་འགྲོ་བ་མིའི་སེམས་སུ་ཡོད་བཞིན་པ་དེ་ལྟར་ཡང༌། དེང་རབས་ཀྱི་གནས་སྟངས་ཐོག་དེ་དག་ལག་ལེན་བསྟར་ཕྱོགས་ཀྱི་ནུས་ཤུགས་སྔར་ལས་ཆེ་བར་གྱུར་ཡོད། རང་རེས་འདོད་ཆགས་དང༌། ཞེ་སྡང༌། གཏི་མུག་ཅེས་པའི་དུག་རིགས་འདི་དག་བཀག་སྡོམ་དང༌། ཚོད་འཛིན་ཇི་ལྟར་བྱེད་ཐུབ་བམ། གང་ལགས་ཤེ་ན། འཛམ་གླིང་འདིའི་ནང་གི་དཀའ་རྙོག་རེ་རེའི་རྒྱབ་ཏུ་དུག་རིགས་འདི་དག་ཅི་རིགས་ཤིག་ཡོད་པར་སྣང༌།
	ཁོ་བོ་རང་ཉིད་ནང་པ་སངས་རྒྱས་པའི་ཐེག་པ་ཆེན་པོའི་ཆོས་ལུགས་ནང་འཚར་ལོངས་བྱུང་བ་ཞིག་ཡིན་པའི་ཆ་ནས་བྱམས་པ་དང༌། སྙིང་རྗེ་ནི་འཛམ་གླིང་ཞི་བདེ་དང་ཡ་རབས་སྤྱོད་བཟང་གི་རྒྱུ་དང་སྤུན་ལྟ་བུ་ཡིན་པར་བསམ། སྔོན་ལ་ངོས་ཀྱིས་སྙིང་རྗེ་ཞེས་པའི་གོ་དོན་གསལ་ཙམ་ཞིག་བརྗོད་རྒྱུར། སྐྱེ་བོ་གང་ཞིག་གིས་ཤིན་ཏུ་དབུལ་ཞིང་ཕོངས་པའི་མི་ཞིག་ལ་ཡ་ང་བ་དང༌། སྙིང་རྗེ་སྐྱེ་བའི་སྐབས་སུ། གང་གིས་དབུལ་ཕོངས་དེ་ལ་གདུང་སེམས་མཉམ་སྐྱེད་ཀྱི་རྣམ་འགྱུར་འདོན་གྱི་ཡོད་ཅིང༌། དེ་ནི་སྙིང་རྗེ་སྐྱེ་ཡུལ་ཕོ་མོ་གང་ཡང་རུང་བ་དེ་དབུལ་ཕོངས་ཡིན་པའི་རྒྱུ་མཚན་ལ་བརྟེན་ནས་བྱུང་བ་ཡིན། དེ་བས་ན་སྐྱེ་བོ་དེའི་སྙིང་རྗེ་དེ་ནི་གཞན་ཕན་སེམས་ཁུར་གྱི་གཞི་རྩར་བརྟེན་པ་ཞིག་ཡིན། ཕྱོགས་གཞན་ཞིག་གི་ཆ་ནས། རང་གི་ཆུང་མའམ། ཁྱོ་བོ། བུ་ཕྲུག ཡང་ན་ཉེ་བའི་མཛའ་གྲོགས་བཅས་ལ་བརྩེ་སེམས་སྐྱེ་བ་ནི་ཆགས་ཞེན་གྱི་གཞི་ལས་བྱུང་བ་ཡིན། གང་གི་ཆགས་ཞེན་དེ་ལ་འགྱུར་བ་འགྲོ་སྐབས་སུ་དེའི་བྱམས་སེམས་ལའང་འགྱུར་བ་འགྲོ་བ་མ་ཟད། བྱམས་སེམས་དེ་ཉམས་བརླག་ཏུ་འགྲོ་བའང་ཡོད་སྲིད། འདི་ནི་བརྩེ་སེམས་ངོ་མ་མ་ཡིན། བརྩེ་སེམས་ངོ་མ་ནི་ཆགས་ཞེན་གྱི་གཞི་ལས་བྱུང་བ་མ་ཡིན་པར། གཞན་ཕན་གྱི་སེམས་སྐྱེད་འབའ་ཞིག་ལ་བརྟེན་ནས་བྱུང་བ་ཡིན། སྐབས་དོན་འདིའི་ཐད་ལ། འགྲོ་བ་སེམས་ཅན་མཐའ་དག་ཇི་ཙམ་སྡུག་བསྔལ་གྱིས་མནར་བཞིན་ཡོད་པ་དེ་ཙམ་དུ་རང་གིས་གཞན་ལ་ཕན་པ་བསྒྲུབ་པའི་སེམས་འཁུར་བསྐྱེད་པ་ཡིན་ན། རང་ཉིད་ཀྱི་སྙིང་རྗེ་ཉམས་མེད་པར་རྒྱུན་གནས་ཐུབ་པ་ཡིན།
	འདི་ལྟ་བུའི་སྙིང་རྗེ་ཞིག་རང་རེའི་རྒྱུད་ལ་སྐྱེད་འཕེལ་ཡོང་ཐབས་སུ་འབད་བརྩོན་བྱས་ཏེ་ཚད་ཡོད་ཀྱི་སྙིང་རྗེ་དེ་ཚད་མེད་ཀྱི་སྙིང་རྗེ་ཞིག་ཏུ་ཡར་རྒྱས་ངེས་པར་གཏོང་དགོས། སེམས་ཅན་ཐམས་ཅད་ཀྱི་དོན་དུ་ཉེ་རིང་བྲལ་ཞིང༌། བཅོས་མ་མིན་པ། ཚད་མེད་པའི་སྙིང་རྗེ་སྐྱེས་པ་དེས་རང་གི་ཉེ་གྲོགས་སམ། ནང་མིར་འཛིན་པའི་སྤྱིར་བཏང་གི་བརྩེ་སེམས་དེ་རིགས་མ་ཡིན་པའི་ཁྱད་ཆོས་གསལ་བོར་མངོན་ཐུབ། སྤྱིར་བཏང་གི་བརྩེ་སེམས་དེ་རིགས་ནི་མ་རིག་པ་དང༌། འདོད་སྲེད་ཆགས་ཞེན་འདི་དག་གི་ལྷད་ཞུགས་པ་ཞིག་ཡིན། རང་རེས་བརྩེ་སེམས་ཇི་ལྟ་བུ་ཞིག་བསྐྱེད་དགོས་ཟེར་ན། རང་ལ་གནོད་འཚེ་བྱེད་མཁན་གྱི་དགྲ་བོ་ལའང་བྱམས་པ་དང་བརྩེ་བའི་སེམས་བསྐྱེད་པ་དེ་འདྲ་ཞིག་དགོས།
	སྙིང་རྗེ་སྐྱེ་བའི་རྒྱུ་མཚན་ནི། རང་རེ་སྐྱེ་འགྲོ་མ་ལུས་པ་བདེ་བ་འདོད་ཅིང༌། སྡུག་བསྔལ་མི་འདོད་པ་གཅིག་མཚུངས་སུ་ཡོད་པ་དེ་ཡིན། བདེ་བ་འདོད་པའི་བློ་སྐྱེད་དུ་འཇུག་མཁན“ང”ཞེས་རྟག་པར་འཛིན་པའི་ཤེས་པ་དེ་ཡིན། དངོས་དོན་ཐོག་སེམས་ཅན་ཐམས་ཅད་འདོད་ཚུལ་འདྲ་མཚུངས་ཀྱི་ཐོག་ནས་སྐྱེ་བ་བླངས་པ་ཤ་སྟག་ཡིན་པས། དེ་དག་ཚང་མའི་རེ་འདོད་ཡོངས་སུ་བསྐོང་བའི་ཐོབ་ཐང་ཡང་འདྲ་མཉམ་ཞིག་ངེས་པར་དུ་དགོས་པ་ཡིན། ངོས་རང་དང༌། གྲངས་ལས་འདས་པའི་སེམས་ཅན་གྱི་ཁྱད་པར་བསྡུར་ན། ང་མི་གཅིག་ཡིན་པ་དང༌། གཞན་དག་མང་བོ་ཡིན་པའི་རྒྱུ་མཚན་གྱི་ཆ་ནས་སྐྱེ་འགྲོ་གཞན་རྣམས་རང་ཉིད་ལས་གལ་གནད་ཆེ་བར་བསམ་གྱི་ཡོད། དེ་མ་ཚད། བོད་ཀྱི་ནང་པ་སངས་རྒྱས་པའི་ཆོས་ལུགས་ཀྱི་ཐོག་ནས་སེམས་ཅན་ཐམས་ཅད་རང་གི་སྙིང་ནས་བརྩེ་བའི་མ་ལྟ་བུར་བལྟ་དགོས་པ་དང༌། དེ་དག་ཚང་མར་བརྩེ་སེམས་ལྡན་པའི་སྒོ་ནས་དྲིན་གཟོ་བྱ་དགོས་པའི་སློབ་སྟོན་བྱེད་སྲོལ་ཡོད། ནང་པ་སངས་རྒྱས་པའི་ལྟ་བ་གཞིར་བཞག་བྱས་ན། རང་རེ་ཚང་མས་གྲངས་ལས་འདས་པའི་སྐྱེ་བ་ཡང་ནས་ཡང་དུ་བླངས་དང་ལེན་རྒྱུ་མ་ཟད། སེམས་ཅན་རེ་རེས་ཀྱང་རང་གི་ཕ་མ་བྱས་དང་བྱེད་སྲིད་པ་དེ་ལྟར་ཡིན། འབྲེལ་ལམ་འདིའི་ཐོག་ནས་འཇིག་རྟེན་ཁམས་ཀྱི་སྐྱེ་འགྲོ་ཚང་མས་ཁྱིམ་ཚང་གཅིག་གི་ནང་མི་ལྟ་བུའི་འབྲེལ་བ་མཉམ་དུ་སྤྱོད་བཞིན་ཡོད།
	ཆོས་ལ་ཡིད་ཆེས་མིན་ལ་མ་བལྟོས་པར། བྱམས་བརྩེ་དང་སྙིང་རྗེ་བྱུང་བར་དགའ་ཚོར་མི་བྱེད་མཁན་སུ་ཡང་མེད། རང་རེ་སྐྱེས་མ་ཐག་པ་ནས་ཕ་མའི་བྱམས་སྐྱོང་འོག་ཏུ་གནས་ཡོད་པ་དང༌། དེ་རྗེས་མི་ཚེའི་རིང་ན་བ་དང༌། རྒ་བའི་སྡུག་བསྔལ་མྱོང་སྐབས་སུའང་གཞན་གྱི་བཀའ་དྲིན་ལ་བརྟེན་དགོས་པ་ཡིན། ང་ཚོའི་མི་ཚེའི་ཐོག་མཐའ་བར་གསུམ་དུ་གཞན་གྱི་དྲིན་ལ་བརྟེན་དགོས་པ་ཡིན། དེ་བས་ན་མི་ཚེའི་བར་མར་གཞན་ལ་བྱམས་བརྩེའི་བྱ་བ་མི་བསྒྲུབ་པ་གང་ཡིན་ནམ།
	འགྲོ་བ་མི་ཚང་མར་དགའ་ཉེའི་འདུ་ཤེས་འཛིན་པའི་སེམས་བཟང་བོ་ཞིག་སྐྱེ་བར་བྱེད་པ་ལ། ང་ཚོས་རྒྱུན་གཏན་ཉམས་ལེན་བྱེད་པའི་ཆོས་དད་རྣམ་དག་ཅིག་དགོས་པའི་ཁྱབ་པ་མེད། སེམས་བཟང་བོ་བྱེད་པ་འདི་ནི་ཆོས་ལ་ཡིད་ཆེས་བྱེད་མཁན་ཙམ་མ་ཡིན་པར། མི་རིགས་དང༌། ཆོས་ལུགས། སྲིད་དོན་ལ་སོགས་པར་མ་བལྟོས་པའི་སྐྱེ་བོ་ཚང་མའི་དོན་དུ་དགོས་པ་ཡིན། སེམས་བཟང་བོ་འདི་བཞིན། རང་ཉིད་སེམས་ཅན་གཞན་ལས་ཁྱད་པར་འཕགས་པའི་འགྲོ་བ་མིའི་ཁྱིམ་ཚང་གི་ནང་མི་ཞིག་ཡིན་པའི་སེམས་ཁུར་འཛིན་མཁན་སྐྱེ་བོ་ཕོ་མོ་གང་རུང་དང༌། ཕུགས་རྒྱང་རིང་ཞིང༌། རྒྱ་ཆེ་བའི་དངོས་པོ་ཀུན་ཀྱི་རང་བཞིན་ཤེས་རྟོགས་ཐུབ་མཁན་སྐྱེ་བོ་སུ་རུང་གི་ཆེད་དུའང་དགོས་པ་ཡིན། སེམས་བཟང་བོ་བྱེད་པ་འདི་ནི་ང་ཚོས་ངེས་པར་དུ་ལག་ལེན་དངོས་བསྟར་དང་འབྲེལ་བའི་ཡར་རྒྱས་གཏོང་དགོས་པ་ཞིག་ཡིན་རུང༌། རང་རེས་དེ་ལས་ལྡོག་སྟེ་ཕལ་ཆེར་དོ་སྣང་མི་བྱེད་པ་དང༌། ལྷག་པར་ལོ་ཚད་དར་མའི་རིང་དེར་རང་ཉིད་བདེ་ཐང་དུ་རློམ་པའི་འདུ་ཤེས་འཁྲུལ་བ་ཉམས་སུ་མྱོང་བའི་ཚེ་སེམས་བཟང་བོ་བྱེད་པ་འདི་སྣང་མེད་ལིང་བསྐྱུར་དུ་འཇོག་པ་ཡིན།སེམས་ཅན་ཐམས་ཅད་བདེ་བ་འདོད་པ་དང༌། སྡུག་བསྔལ་མི་འདོད་པ་ཤ་སྟག་ཡིན་པའི་དངོས་ཡོད་གནས་ཚུལ་དེ་ལ་ཕུགས་ཡུན་རིང་པོའི་ཆ་ནས་གནད་འགག་དང་ལྡན་པར་བརྩི་བ་དང༌། གྲངས་ལས་འདས་པའི་སེམས་ཅན་གཞན་དག་དང་བསྡུར་ན། རང་ཉིད་ཉེ་འབྲེལ་ལྟོས་ཕྱོགས་དང་བཅས་པ་དེ་གལ་གནད་ཆེན་པོ་མིན་པ་རང་རེའི་སེམས་སུ་བཅངས་པ་ཡིན་ན། རང་ཉིད་སྒེར་གྱི་འདོད་ཡོན་ལོངས་སྤྱོད་རྣམས་གཞན་དག་དང་མཉམ་སྤྱོད་བྱེད་པ་དེ་ནི་དོན་དང་ལྡན་པ་ཞིག་ཡིན་ངེས་ཐག་གཅོད་བྱེད་ཐུབ། 
	འདི་ལྟ་བུའི་ལྟ་ཚུལ་ཐོག་བློ་སྦྱོང་ཐུབ་པ་ཡིན་ན། གཞན་ལ་བྱམས་བརྩེ་དང༌། གུས་བཀུར་བྱེད་པའི་འདུ་ཤེས་ངོ་མ་དང་ལྡན་པའི་སྙིང་རྗེའི་བསམ་པ་བཅོས་མ་མིན་པ་ཞིག་འབྱུང་སྲིད་པ་ཡིན། རང་ཉིད་བདེ་ཐབས་འབའ་ཞིག་དོན་གཉེར་བྱེད་པའི་བསམ་བློ་མཚམས་འཇོག་ཐུབ་ཚེ་གཞན་ལ་བརྩེ་ཞིང་ཕན་པ་བསྒྲུབ་པའི་བྱ་བ་ཁྱད་འཕགས་ཡོངས་སུ་གྲུབ་པའི་ཐོག་ནས། རང་གི་བདེ་སྐྱིད་རང་ཤུགས་སུ་འབྱུང་བ་ཡིན།ཉིན་རེ་རེའི་མི་ཚེའི་ཐོག་ལ་ཕན་ཐོགས་ཆེ་ཤོས་ཆོས་ཀྱི་བསམ་བློ་ཡར་རྒྱས་བཏང་བའི་གྲུབ་འབྲས་གཞན་ཞིག་ཡོད་པ་དེ་ནི་སེམས་པ་ཞི་འཇམ་བཟོ་བ་དང༌། བློ་བག་ཕེབས་པོར་འཇོག་པ་དེ་ཡིན། རང་རེའི་མི་ཚེ་ནི་བར་མཚམས་མེད་པར་འཕོ་འགྱུར་འགྲོ་བ་དང༌། དཀའ་ངལ་མང་བོ་འདུ་བ་ཞིག་ཡིན་པས་སེམས་པ་ཞི་ཞིང་དྭངས་བར་གནས་པའི་སྐབས་སུ་དཀའ་རྙོག་མཐའ་དག་བདེ་བླག་ངང་ནས་སེལ་ཐུབ། འོན་ཀྱང་རང་རེས་དེ་ལས་ལྡོག་སྟེ་ཞེ་འཁོན་སྡང་འཛིན་དང༌། རང་གཅེས་འཛིན། ཕྲག་དོག ཁོང་ཁྲོ་བཅས་ཀྱི་དབང་དུ་སོང་བའི་སེམས་རྒོད་དེ་གཅུན་མ་ཐུབ་པའི་གནས་སྐབས་སུ། རང་རེའི་ལེགས་ཉེས་བླང་དོར་འབྱེད་པའི་རྣམ་དཔྱོད་དེ་ཉམས་བརླག་ཏུ་འགྲོ་བ་མ་ཟད། རང་རེའི་བློ་མིག་ལྡོང་ཞིང༌། སེམས་འཁྲུག་བློ་རྒོད་ཀྱི་གནས་སྐབས་སུ་གྱུར་སྐབས་དམག་འཐབ་བྱེད་པ་དང་བཅས་པའི་གནས་ཚུལ་གང་ཡང་འབྱུང་སྲིད་པ་ཡིན། དེར་བརྟེན་སྙིང་རྗེ་དང༌། ཤེས་རབ་ཀྱི་ཉམས་ལེན་རྒྱུད་ཐོག་ཏུ་འགེལ་བ་དེ་ནི་ཚང་མར་ཕན་རླབས་ཆེ་ཞིང༌། ལྷག་པར་དུ་རྒྱལ་སྲིད་འཛིན་སྐྱོང་གི་འགན་ཁུར་ལྡན་པ། འཛམ་གླིང་ཞི་བདེ་འཛུགས་སྐྲུན་གྱི་ནུས་ཤུགས་དང་གོ་སྐབས་ལག་ཏུ་འཛིན་མཁན་རྣམས་ལ་ཕན་རླབས་ཤིན་ཏུ་ཆེ་བ་ཞིག་ཡིན།

	སྡང་འཛིན་གྱིས་མི་ཞིག་གི་བློ་རིག་དང་རྣམ་དཔྱོད་ལ་བསླད་སྐྱོན་གཏོང་གི་ཡོད་ལ། དགྲར་འཛིན་གྱི་བསམ་བློས་རྒྱལ་ཁབ་ཅིག་གི་སྙིང་སྟོབས་ལ་དུག་སྐྱོན་དང་ཁྱོད་ཤི་ང་གསོན་གྱི་གདུག་རྩུབ་ཆེ་བའི་འཐབ་རྩོད་ངན་སྐུལ་བྱས་ཏེ། སྤྱི་ཚོགས་ཤིག་གི་བཟོད་བསྲན་དང་མི་གཤིས་གཏོར་བརླག  རྒྱལ་ཁབ་ཅིག་རང་དབང་དང་དམངས་གཙོའི་ཕྱོགས་སུ་ཡར་རྒྱས་འགྲོ་བར་འགོག་རྐྱེན་བཅས་བྱེད་ཀྱི་ཡོད། རྒྱུ་མཚན་དེ་ལ་བརྟེན་ནས། ངས་ང་རང་སྒེར་ལ་གེགས་བར་དང་སྡུག་བསྔལ་བྱུང་བའི་རྒྱ་ལས་བརྒལ་ཏེ། རྒྱལ་ཁབ་ཀྱི་གོང་འཕེལ་དང་སྤྱི་ཚོགས་ཀྱི་འགྱུར་ལྡོག་ལ་ལྟ་ཐུབ་པ་དང༌། དབང་འཛིན་པའི་སྡང་དགྲའི་ལྟ་སྟངས་ཀྱི་ལན་ལ་བླ་ན་མེད་པའི་བསམ་འདུན་བཟང་བོ་དང་། སྡང་འཛིན་དྲག་པོ་རྣམས་བྱམས་བརྩེས་འཇོམས་ཐུབ་པའི་རེ་བ་བྱེད་ཀྱི་ཡོད། སྒྱུར་བཅོས་དང་སྒོ་དབྱེ་ལ་བརྟེན་ནས་ང་ཚོའི་རྒྱལ་ཁབ་གོང་འཕེལ་དང་སྤྱི་ཚོགས་ཀྱི་འཕོ་འགྱུར་བྱུང་བ་དེ་ཚང་མས་ཤེས་གསལ་རེད། ངའི་ལྟ་ཚུལ་ལྟར་ན། སྒྱུར་བཅོས་དང་སྒོ་དབྱེ་ནི་མའོ་ཡི་དུས་སྐབས་སུ“གྲལ་རིམ་འཐབ་རྩོད་རྩ་བའི་ལམ་སྟོན་དུ་བརྩི་བ”དེ་ཡོངས་སུ་དོར་ཏེ། དེའི་ཚབ་ཏུ་དཔལ་འབྱོར་གོང་འཕེལ་དང་སྤྱི་ཚོགས་འཆམ་མཐུན་གྱི་ཆོད་སེམས་བཅངས་པ་ལས་བྱུང་བ་ཞིག་རེད། “འཐབ་རྩོད་ཀྱི་ལྟ་གྲུབ”དོར་བའི་བརྒྱུད་རིམ་དེ་ནི། དགྲར་འཛིན་གྱི་བསམ་བློ་རིམ་པས་ཉམས་ཞན་དུ་གཏོང་བ་དང་སེམས་རྒྱུད་ཀྱི་སྡང་སེམས་སྤོང་བའི་བརྒྱུད་རིམ་ཞིག་ཀྱང་ཡིན་ཞིང་། དེ་བཞིན་འགྲོ་བ་མིའི་རང་གཤིས་ནང་སིམ་པའི“སྤྱང་ཀིའི་འོ་མ”1བཙིར་བའི་བརྒྱུད་རིམ་ཞིག་རེད། 
	བརྒྱུད་རིམ་འདི་ལ་བརྟེན་ནས་སྒྱུར་བཅོས་སྒོ་དབྱེར་རྒྱལ་ཁབ་ཕྱི་ནང་ཀུན་ཏུ་གུ་ཡངས་ཀྱི་ཁོར་ཡུག་ཅིག་མཁོ་སྤྲོད་བྱུང་ཞིང་། མི་དང་མིའི་བར་གྱི་དུང་སེམས་སླར་གསོ་ཡོང་ཆེད་དང་། ཁེ་ཕན་མི་འདྲ་བ་དང་རིན་ཐང་གི་མོས་པ་མི་འདྲ་བ་རྣམས་ཞི་མཐུན་མཉམ་གནས་ཡོང་ཆེད་མི་གཤིས་དང་མཐུན་པའི་གཞི་རྟེན་འབོལ་པོ་ཞིག་མཁོ་སྤྲོད་བྱས་ཡོད། དེར་བརྟེན་ཡུལ་མི་ཚོའི་ཁྲོད་དུ་གསར་གཏོད་ནུས་ཤུགས་ཆེར་སྐྱེད་དང་བྱམས་བརྩེའི་སེམས་པ་སླར་གསོ་བྱེད་པའི་ཆེད་མི་གཤིས་བཟང་བོ་གཅེས་ཉར་དགོས་པའི་སྐུལ་མ་གཏོང་ཐུབ་ཡོད། ཕྱི་འབྲེལ་གྱི་ལས་དོན་ནང“བཙན་རྒྱལ་རིང་ལུགས་ལ་ངོ་རྒོལ”དང“བཟོ་བཅོས་རིང་ལུགས་ལ་ངོ་རྒོལ”གྱི་ལངས་ཕྱོགས་དོར་བ་དང་། རྒྱལ་ནང་དུ“གྲལ་རིམ་འཐབ་རྩོད”བྱེད་མཚམས་བཞག་པ་དེ་ནི། ད་ལྟ་བར་རྒྱུན་མཐུད་ཐུབ་པ་བྱུང་བའི་རྒྱ་ནག་གི་སྒྱུར་བཅོས་སྒོ་དབྱེའི་རྩ་བའི་རྨང་གཞི་རེད་ཅེས་བཤད་ཆོག་པ་ཞིག་རེད། དཔལ་འབྱོར་ཁྲོམ་ར་ཅན་དུ་འགྱུར་བ་དང་། རིག་གནས་སྣ་མང་ཅན་དུ་ཕྱོགས་པ། དེ་བཞིན་སྤྱི་ཚོགས་ཀྱི་ལམ་ལུགས་རིམ་གྱིས་ཁྲིམས་ཀྱིས་དབང་སྒྱུར་གྱི་ཕྱོགས་སུ་འཕོ་འགྱུར་འགྲོ་བ་འདི་དག་ཚང་མ“དགྲར་འཛིན་གྱི་བསམ་བློ”ཉམས་ཞན་དུ་བཏང་བ་ལས་ཐོབ་པའི་ཁེ་ཕན་རེད། ཐ་ན་འཕེལ་ཚད་དལ་ཤོས་ཡིན་པའི་ཆབ་སྲིད་ཀྱི་ཁྱབ་ཁོངས་སུའང་། དགྲར་འཛིན་གྱི་བསམ་བློ་ཉམས་ཞན་དུ་བཏང་བ་དེས། དབང་འཛིན་པ་ཚོའི་ངོས་ནས་སྤྱི་ཚོགས་སྣ་མང་ཅན་དུ་འགྱུར་བར་བཟོད་སྒོམ་རྒྱུན་བསྲིངས་དང་། ཆབ་སྲིད་ཀྱི་ལྟ་བ་མི་མཐུན་མཁན་ལ་གནོད་འཚེ་གཏོང་ཤུགས་མངོན་གསལ་དོད་པོས་ཤུགས་ཆུང་དུ་ཕྱིན་ཡོད། 
	སྤྱི་ཚོགས་སྣ་མང་ཅན་ལ་གུ་ཡངས་དང་། སྲིད་དོན་གྱི་ལྟ་བ་མི་མཐུན་པ་ཚོར་སྡུག་སྦྱོང་གཏོང་ཚད་ངེས་ཅན་གྱིས་ཉུང་དུ་སོང་བ། དེ་བཞིན ༡༩༨༩ ལོའི་ལས་འགུལ་དེར་གཞུང་འབྲེལ་གྱི་སྒོ་ནས“ཟིང་འཁྲུག་དང་དྲག་ཟིང”ཞེས་པའི་ཞྭ་མོ་གཡོགས་པ་ནས“ཆབ་སྲིད་ཀྱི་འཁྲུག་རྐྱེན”ཞེས་པར་འགྱུར་ལྡོག་སོང་ཡོད། དགྲར་འཛིན་གྱི་བསམ་བློ་ཉམས་ཞན་དུ་བཏང་བ་དེས། དབང་འཛིན་པ་ཚོས་རིམ་བཞིན་འགྲོ་བ་མིའི་ཐོབ་ཐང་གི་ཡོངས་ཁྱབ་རང་བཞིན་ཁས་ལེན་བྱ་དགོས་བྱུང་ཡོད། 

	གལ་ཏེ་འདས་པའི་ལོ་ཉི་ཤུའི་རིང་གི་ངའི་སྐལ་བ་བཟང་ཤོས་ཀྱི་མྱོང་བ་ག་རེ་ཡིན་མིན་བཤད་དབང་བྱུང་ན། དེ་ནི། ང་ལ་བཟའ་ཟླ་ལིའུ་ཤཱ(Liu Xia)ཡི་རང་དོན་བྲལ་བའི་བརྩེ་དུང་ཐོབ་པ་དེ་ཡིན། ཁོང་དེ་རིང་ཁྲིམས་ཁང་ནང་ཟུར་ཉན་དུ་བཅར་ཐུབ་ཐབས་མེད་ཀྱང་ངས་ཁྱེད་ལ་བཤད་འདོད་པ་ནི་འདི་ལྟ་སྟེ། “སྙིང་སྡུག་མ། ཁྱེད་ཀྱིས་ང་ལ་བཅངས་པའི་བརྩེ་དུང་སྔར་རྒྱུན་བཞིན་འགྱུར་མེད་བརྟན་པོར་གནས་རྒྱུར་ངས་ཡིད་ཆེས་གཙང་མ་ཡོད། ང་རང་ལོ་ངོ་འདི་དག་རིང་རང་དབང་བྲལ་བའི་འཚོ་བ་བསྐྱལ་ཅིང་། ཕྱི་རོལ་གྱི་རྒྱུ་རྐྱེན་དབང་གིས་ངེད་གཉིས་ཀྱི་བརྩེ་དུང་ལ་ཟུག་རྔུས་ཁེངས་ཡོད་ཀྱང་དེའི་བྲོ་བ་ནི་མཐའ་ཡས་པ་ཞིག་རེད། ང་རང་ཐོགས་རེག་ཅན་གྱི་བཙོན་ཁང་དུ་བཙོན་འཇུག་མྱོང་བཞིན་པའི་སྐབས་སུ། ཁྱེད་རང་ཐོགས་རེག་བྲལ་བའི་སེམས་ཀྱི་བཙོན་ཁང་ནང་རེ་སྒུག་བྱེད་བཞིན་པ་རེད། ཁྱེད་ཀྱི་བརྩེ་དུང་ནི། བཙོན་ཁང་གི་རྩིག་གྱང་མཐོན་པོ་ནས་མཆོངས་ཏེ་སྒེའུ་ཁུང་གི་ལྕགས་དྲྭ་བརྒྱུད། ངའི་ལུས་ཀྱི་ཆ་ཤས་ཀུན་ལ་རེག་བཞིན་གཟུགས་པོའི་ཕྲ་ཕུང་ཡོངས་རྫོགས་ལ་དྲོ་སྐྱིད་སྦྱིན་པ་དང་། རྟག་ཏུ་སེམས་ལ་སྣང་བས་ཁྱབ་ཅིང་ཞི་ལྷོད་དང་གུ་ཡངས་ལྡན་པར་བྱེད་མཁན་གྱི་ཉི་མའི་འོད་ཟེར་དེ་ཡིན་ལ། བཙོན་ཁང་ནང་གི་དུས་ཚོད་སྐར་མ་རེ་རེ་ནས་དོན་སྙིང་ལྡན་པར་སྒྱུར་མཁན་དེ་ཡང་ཡིན། ཕྱོགས་གཞན་ནས་ངས་ཁྱེད་ལ་བཅངས་པའི་བརྩེ་དུང་ནི། གནོང་དང་འགྱོད་པས་ཁེངས་པས། དེའི་ལྗིད་ཀྱིས་སྐབས་རེ་ང་རང་ཁྱར་ཁྱོར་དུ་གྱུར། ང་རང་མི་མེད་ལུང་སྟོང་གི་ཚོར་ཤེས་ཞན་པའི་རྡོ་ཞིག་ཡིན་པས། རླུང་དང་ཆར་བ་དྲག་པོས་བྲབས་ཏེ། སུས་ཀྱང་རེག་མི་ཕོད་པའི་གྲང་མོ་འཁྱག་གོང་འདྲ་བ་ཞིག་ཆགས་ཡོད། ཡིན་ནའང་ངའི་བརྩེ་དུང་ནི་སྲ་མཁྲེགས་དང་རྣོ་དབལ་ཅན་ཞིག་ཡིན་པས་འགལ་རྐྱེན་གྱི་ལྕགས་ཁྲབ་ཀུན་འབིགས་པར་ནུས་ལ། ཐ་ན་ང་རང་ཕྱེ་མར་གསིལ་ནའང་། ངས་རང་གི་ཐལ་བ་སྤྱད་དེ་ཁྱེད་ལ་འཐམ་འཁྱུད་བྱེད་ངེས་ཡིན།སྙིང་སྡུག་མ། ཁྱེད་ཀྱི་བརྩེ་དུང་ཡོད་པས། ངས་འབྱུང་ལ་ཉེ་བའི་ཁྲིམས་གཅོད་ལ་ཞི་ལྷོད་ཀྱི་སྒོ་ནས་གདོང་བསྟན་ཕོད་ལ། རང་ཉིད་ཀྱིས་བདམས་པའི་གདམ་གར་འགྱོད་སེམས་མེད་པར་རེ་སེམས་ཆེན་པོས་སང་ཉིན་ལ་བསྒུག་རྒྱུ་ཡིན” ངས་ང་རང་གི་རྒྱལ་ཁབ་འདི་ཉིན་ཞིག་གཏམ་བརྗོད་ཀྱི་རང་དབང་ཡོད་པའི་ཡུལ་ཁམས་ཤིག་ཏུ་འགྱུར་ནས། ཡུལ་ཁམས་འདིའི་ཐོག  སྤྱི་འབངས་ཚང་མའི་སྨྲ་བརྗོད་ལ་འདྲ་མཉམ་གྱི་བརྩི་མཐོང་དང་། ཡུལ་ཁམས་འདིའི་ཐོག  བསམ་ཚུལ་དང་དད་མོས། རིན་ཐང་། ཆབ་སྲིད་ཀྱི་ལྟ་བ་སོགས་མི་འདྲ་བ་རྣམས་ཕན་ཚུན་འགྲན་རྩོད་ཀྱི་སྒོ་ནས་ཞི་མཐུན་མཉམ་གནས་ཐུབ་པ། ཡུལ་ཁམས་འདིའི་ཐོག  གྲངས་མང་གི་བསམ་ཚུལ་དང་གྲངས་ཉུང་གི་བསམ་ཚུལ་ལ་འདྲ་མཉམ་དུ་འགན་ལེན་ཐོབ་པ། ལྷག་པར་དུ་ད་ཡོད་ཀྱི་དབང་འཛིན་པ་དང་ཐ་དད་ཀྱི་ཆབ་སྲིད་ཀྱི་ལྟ་ཚུལ་ལ་ཡོངས་སུ་བརྩི་བཀུར་དང་སྲུང་སྐྱོབ་ཐོབ་པ། ཉི་འོག་ཏུ་ཆབ་སྲིད་ཀྱི་ལྟ་བ་མི་འདྲ་བ་ཚང་མ་དར་ཏེ་མི་སོ་སོའི་བློ་འདོད་བཞིན་འདེམས་ཆོག་པ། སྤྱི་འབངས་ཚང་མས་འཇིགས་ཞུམ་དོར་ཏེ་ཆབ་སྲིད་ཀྱི་ལྟ་ཚུལ་བརྗོད་ཆོག་པ། གནས་བབ་ཅི་འདྲ་ཞིག་གི་འོག་ཏུ་མི་སུ་ཞིག་ཀྱང་ཆབ་སྲིད་ཀྱི་ལྟ་ཚུལ་ཐ་དད་བརྗོད་པའི་དབང་གིས་ཆབ་སྲིད་ཀྱི་སྡུག་སྦྱོང་མྱོང་མི་དགོས་པ་བཅས་ཀྱི་ཡུལ་ཁམས་ཤིག་ཏུ་འགྱུར་རྒྱུར་རེ་སྒུག་བྱ་རྒྱུ་ཡིན། 
	དེ་བཞིན་ངས་རང་ཉིད་རྒྱ་ནག་གི་རྒྱལ་རབས་ལོ་རྒྱུས་ནང་། རྩོམ་བྲིས་ཀྱི་ཉེས་པ་ལས་བཙོན་འོག་ཏུ་ཚུད་པ་གྲངས་མེད་ཅིག་རྒྱུན་ཆད་མེད་པར་བྱུང་ཡོད་པའི་ནང་གི་ཐ་མ་དེར་གྱུར་ཏེ། ད་ནས་བཟུང་སུ་ཞིག་ཀྱང་གཏམ་བཤད་བྱས་པའི་དབང་གིས་གྱོད་དང་ཁ་མཆུར་ཐུག་མི་དགོས་པའི་རེ་བ་ཡོད།གཏམ་བརྗོད་ཀྱི་རང་དབང་ནི་འགྲོ་བ་མིའི་ཐོབ་ཐང་གི་རྨང་གཞི་དང་འགྲོ་བ་མིའི་རང་གཤིས་ཀྱི་འབྱུང་ཁུངས། བདེན་པའི་ཡུམ་ཆེན་བཅས་རེད། དེས་ན་སྨྲ་བརྗོད་རང་དབང་བཀག་སྡོམ་བྱེད་པ་ནི་འགྲོ་བ་མིའི་ཐོབ་ཐང་ལ་རྡོག་རོལ་དང་། མིའི་རང་གཤིས་ལ་བཙིར་གནོན། བདེན་དོན་རྨེག་མེད་དུ་འཇོམས་པའི་སྦྱོར་བ་རྩོམ་པ་རེད། རྩ་ཁྲིམས་ཀྱིས་བསྩལ་བའི་སྨྲ་བརྗོད་རང་དབང་གི་ཐོབ་ཐང་དོན་ཐོག་ཏུ་འཁྱོལ་བར། རྒྱ་ནག་གི་ཆབ་འབངས་མི་སེར་གྱི་སྤྱི་ཚོགས་འོས་འགན་སྒྲུབ་དགོས་ཀྱི་ཡོད། ངས་ནག་ཉེས་བསགས་པ་ཅི་ཡང་མེད། འོན་ཀྱང་། མི་སེར་གྱི་འོས་འགན་སྒྲུབ་པའི་ཆ་ནས་ཉེས་འཛུགས་བྱེད་ཀྱི་ཡོད་ན། ང་ལ་འཁང་ར་བྱ་རྒྱུ་གང་ཡང་མེད། ཚང་མར་ཐུགས་རྗེ་ཆེ་ཞུ་རྒྱུ་དང་བཅས།
[སྒྱུར་མཁན་གྱི་གཏམ།]  ༢༠༡༠·༡༢·༡༠ཉིན་གྱི་དགོང་མོར་ཞི་བདེའི་གཟེངས་རྟགས་དེ་ལིའུ་ཞའོ་པོ་ལ་འབུལ་བའི་མཛད་སྒོའི་རིམ་པ་གཉེར་བའི་ཐོག་ཏུ་གོང་གསལ་རྩོམ་ཡིག་དེ་སྒྲོག་སྦྱང་གནང་སྐབས།  ང་དང་ངའི་བཟའ་ཟླ་གཉིས་ལ་སེམས་འགུལ་ཆེན་པོ་ཐེབས་པར་བརྟེན། ཚེས༡༡ངན་པ་དགུ་འཛོམས་དང་ཚེས༡༢བཟང་བོ་བཅུ་འཛོམས་ཀྱི་གུང་གསེང་སྤྱད་དེ་དབྱིན་ཡིག་ནས་བོད་ཡིག་ཏུ་རྫོགས་པར་བསྒྱུར།


མ་གཞི“རྒྱལ་ཁབ”ནོར་འདུག
 
དམངས་ཁྲིམས་ཀྱི་བརྩེ་བའི་མིག་ནང་དུ་མི་རེ་རེ་ནི་རྒྱལ་ཁབ་རེ་རེ་ཡིན།—མོན་ཐེ་སི་ཁེའོ།  
རྩོམ་མཁན~ཝང་ཁའེ་ལིན། རྒྱ་ནག
སྒྱུར་མཁན~མེལ་ཚེ། བོད་མདོ་ཁུལ།
 
 
	༡ ལོ་ངོ་བརྒྱའི་སྔོན་གྱི་ཧྥ་རན་སིའི་ལོ་རྒྱུས་སྟེང་གི་དྲང་བདེན་གྱི་ཉི་ཟེར་འཛུམ་པའི་ཉིན་ཞིག་སྟེ།  ༡༨༩༣ལོའི་ཟླ་དང་བོའི་ཚེས༡༣ཉིན། མིང་དུ་གྲགས་པའི་རྩོམ་པ་བོ་ཟོ་ལྰ(zola,༡༨༤༠—༡༩༠༢)ཡིས«ཀྲིན་ཏན་ཚགས་པར»དུ་ཧྥ་རན་སི་སྤྱི་མཐུན་རྒྱལ་ཁབ་ཀྱི་སྲིད་འཛིན་ལ་སྤྲིངས་པའི་མངོན་བསྒྲགས་ཡི་གེ་ཞིག་སྤེལ་ཅིང༌།  དེ་ནི«ནག་ཉེས་བགྲང་བ»ཞེས་པའི་རྩོམ་ཡིག་གྲགས་ཅན་དེ་རེད། རྩོམ་དེ་རུ་ཁོང་གིས་སྤྱི་དམངས་ཤིག་གི་མིང་ཐོག་ནས“རྒྱལ་ཁབ་ཀྱི་ནག་ཉེས”ལ་ཞུམ་མེད་ཡོ་བྲལ་གྱི་གདོང་གཏུག་མཛད་དེ། གཞུང་ཕྱོགས་ཀྱིས་ཁོག་མུར་བྱས་པའི་གྱོད་དོན་ཞིག་ཀུན་ལ་བསྒྲགས་པར་མ་ཟད།  ངོ་མི་ཤེས་པའི་མི་ཕལ་བ་ཞིག་གི་འདྲ་མཉམ་མིན་པའི་གནས་སྟངས་ལ་ཡང་སྐད་འབོད་བཏང་ཡོད།
	ཁོང་གི་སྤྱོད་སྟངས་དེས་ཧྥ་རན་སི་ཙམ་དུ་མ་ཟད་ཡོ་རོབ་ས་ཕྱོགས་ཀུན་ལ་གཡོ་འགུལ་དྲག་པོ་བཟོས་པས། ལོ་རྒྱུས་རིག་པ་སྨྲ་བས་དེ་ལ་དེང་རབས་གླེང་བརྗོད་དང་དེང་རབས་ཤེས་ཡོན་ཅན་སྐུ་བལྟམས་པའི་མཚོན་རྟགས་སུ་བགྲང་ཆོག་པའི་གདེང་འཇོག་ཀྱང་མཛད་འདུག 
	དོན་རྐྱེན་དེ་ནི་ཧྥ་རན་སི་སྤྱི་མཐུན་སྲིད་སྐྱོང་གི་དུས་སྐབས་གསུམ་པའི་སྐབས་སུ་བྱུང་བ་ཡིན་ཏེ།  ༡༨༩༤ལོར་རྐང་དམག་གི“ཧྲང་བེ”(上尉)ཞིག་ཡིན་པའི་ཡ་ཧུ་དཱ་པ་ཝ་ཏི་ལིབ་སི་རང་ལོ་སོ་ལྔར་བུད་ཡོད་ཅིང༌།  ཁོས་འཇར་མན་ལ་གསང་འཕྲིན་ཤོར་བཅུག་པར་བསྙད་བཏགས་ཏེ། དམག་དོན་ཁྲིམས་ཁང་གིས་ཁོ་ལ་ཚེ་བཙོན་གྱི་ཁྲིམས་ཐག་བཅད། ལོ་གཅིག་གི་རྗེས་སུ་གྱོད་དོན་དེ་དང་འབྲེལ་བའི་གསང་མྱུལ་བ་ཞིག་ལྷང་ལ་བུད་ནས་ཏི་ལིབ་སི་ལ་ཉེས་པ་མེད་པ་བདེན་དཔང་བྱས་ཀྱང༌། ཡ་ཧུ་དཱ་པ་ལ་སྡང་བའི་འདུ་ཤེས་ཀྱི་དབང་གིས། དམག་ཕྱོགས་ཀྱིས་ཏི་ལེབ་སི་བཙོན་གྲོལ་མ་བཏང༌། དེའི་རྒྱུ་མཚན་ནི་རྒྱལ་ཁབ་ཀྱི་ངོ་ཐང་དང་དམག་དཔུང་གི་མཚན་སྙན་ནི་ཀུན་ལས་མཐོ་བས། རྒྱལ་ཁབ་ཀྱིས་མི་རང་ག་བ་ཞིག་གམ་ལྷག་པར་དུ་ཡ་ཧུ་དཱ་པ་ཞིག་ལ་མགོ་བོ་བསྒུར་མི་སྲིད་པས་རེད། དེ་ལ་མི་རིགས་རིང་ལུགས་ཐལ་མཐའ་པའི་རྒྱབ་སྐྱོར་ཀྱང་ཐོབ་ནས་མཐར་གསང་མྱུལ་བ་བཙོན་གྲོལ་བཏང་ཡང༌། ཏི་ལིབ་སི་ནི་སྔར་བཞིན“རྒྱལ་ཁབ་ཀྱི་ཁེ་ཕན་ཆེད་དུ”བཙོན་ནས་འདུག་དགོས་བྱུང༌།
	དོན་རྐྱེན་དེས་ཟོ་ལྰ་ཡི་རྒྱུ་འབྲས་བློ་མིག་གི་དབང་བོ་ལ་ཡང་ཡང་གཙགས་པའི་ན་ཟུག་གིས།  ཁོང་གིས་སྔ་ཕྱིར«ན་གཞོན་རྣམས་ལ་བཏང་བའི་འཕྲིན་ཡིག»དང«ཧྥ་རན་སི་ལ་བཏང་བའི་འཕྲིན་ཡིག»ཅེས་པ་གཉིས་སྤེལ་ནས། དམག་ཕྱོགས་ཀྱི་སྐྱུག་བྲོ་བའི་གདོང་འབག་བཤུས་ཤིང་ཁྲིམས་འཛིན་སྡེ་ཁག་གིས་བཙན་དབང་གང་འདོད་དུ་སྤྱད་པར་ཁ་རྡུང་བཏང་སྟེ། དོན་རྐྱེན་དེ་ནི“ཆེས་ཡ་ང་བའི་རྒྱལ་ཁབ་ཀྱི་ནག་ཉེས”དང་ཧྥ་རན་སི་སྤྱི་མཐུན་གྱི་མཚན་སྙན་དང་འགྲོ་མིའི་ཐོབ་ཐང་གི་དགོངས་པར་རྡོག་བརྫིས་བྱས་པར་བརྗོད་པ་དང༌། ལྷག་ཏུ«ནག་ཉེས་བགྲང་བ»ཞེས་པ་སྤེལ་ནས། ཧྥ་རན་སི་སྤྱི་ཡོངས་ལ་དྲག་འགུལ་ཆེན་པོ་བཟོས་ཤིང༌། ཚགས་ཤོག་དང་དུས་དེབ་མང་བོའི་སྟེང་ནས་རྩོད་གླེང་སྣ་ཚོགས་བྱས་པས་ཟོ་ལྰ་ཡང་ཁོ་ཚོའི་དམིགས་འབེན་དུ་གྱུར། ཕྱོགས་གཅིག་ནི་སྔོན་ཐོན་མི་སྣའི་རྒྱུ་འབྲས་ཀྱི་སྐད་ཆ་དང་ཕྱོགས་གཞན་ཞིག་ནི་དམག་ཕྱོགས་དང་མི་རིགས་རིང་ལུགས་ཀྱི་ཁྱད་གསོད་དང་ལྐོག་གསོད་ཀྱི་འཇིགས་སྐུལ་རེད།
	དེ་ལྟ་ན་ཡང༌། ཟོ་ལྰ་ཡིས་རང་ཉིད་ཀྱི་ལངས་ཕྱོགས་ལ་ཡིད་ཆེས་བརྟན་པོ་བཅངས་ཏེ་ཕྱིར་བྱོལ་མ་བྱས། ཁོང་གིས། དེ་ནི་ཏི་ལིབ་སི་གཅིག་པུའི་ལན་ཆགས་ཤིག་མིན་པར། ཁོ་རང་ཚོས་ཡིད་རྟོན་བྱེད་པའི་རང་གི་རྒྱལ་ཁབ་ཀྱི་དབང་ཆས་ཧྥ་རན་སིའི་སྤྱི་དམངས་ཀྱི་བདེ་འཇགས་ལ་གནོད་འཚེ་ཐེབས་པ་ཞིག་དང༌། མི་རང་ག་བ་ཞིག་གི་ལས་སྐལ་གྱི་གདུང་བ་བསལ་བ་ནི་ཧྥ་རན་སིའི་བླ་མེད་རྩ་ཁྲིམས་ཀྱི་རྩ་དོན་སྲུང་བ་དང་ཁྱད་མེད་པར། སྤྱི་དམངས་ཡོངས་ཀྱི་ཀུན་སྤྱོད་ཀྱི་གཟི་བརྗིད་དང་དྲང་བདེན་གྱི་སྙིང་སྟོབས་ལ་སྲུང་སྐྱོབ་བྱས་པའང་ཡིན་པར་འདོད། ཁོང་གིས་རང་ཉིད་ཀྱི་སྦྱོར་བ་འདི་ནི་སྤྱི་དམངས་ཤིག་གིས་མེས་རྒྱལ་དང་སྤུན་ཟླ་དག་ལ་བསྒྲུབ་འོས་པའི་འགན་ཁུར་ཞིག་ཏུ་ལྟ་ཡི་ཡོད་པས། མི་འགྲིག་ས་ཅི་ཡང་མེད་པར་སྙམ་ཡོད་མོད།  དུས་དེར་ཡང་བསྐྱར་སྐྱུག་བྲོ་བའི་དོན་རྐྱེན་ཞིག་བྱུང༌།
དོན་དམ་གྱི་རྒྱལ་གཅེས་པ་ཞིག་ནི་རང་གི་རྒྱལ་ཁབ་ཀྱིས་ནམ་ཡང་དང་ལེན་བྱེད་མི་སྲིད་པ་ནི་ཆོས་ཉིད་ཅིག་ཏུ་གྲུབ་ཡོད་པ་འདྲ་སྟེ། ལོ་དེའི་ཟླ༧པར་དམག་ཕྱོགས་ཀྱིས་ཁོང་ལ“སྐྱོན་མེད་སྙོན་འཛུགས་ཀྱི་ཉེས་པ”བསགས་པར་བསྙད་བཏགས་ཏེ་ཁྲིམས་ལ་གཏུགས། ཁོང་ཁྲིམས་རར་ཕྱིན་ནས“སྲིད་གཞུང་དང་ཚགས་ཤོག་གང་མང་གིས་ང་ལ་སྙོན་འཛུགས་བྱེད་སྲིད། ང་ལ་རྒྱབ་སྐྱོར་བྱེད་མཁན་ནི་བསམ་བློ་དང་ཡང་ན་དོན་དངོས་དང་དྲང་བདེན་གྱི་འདུན་མ་ཙམ་ལས་མེད་ཀྱང༌། ནམ་ཞིག་ཧྥ་རན་སིས་ངས་ཁོང་གི་མཚན་སྙན་སྲུང་སྐྱོབ་བྱས་པར་བཀའ་དྲིན་ཞུ་ངེས་ཡིན”ཞེས་བཤད་ཀྱང༌། མཇུག་འབྲས་ནི་ཁོང་ལ་ཉེས་པ་ཡོད་པར་ཐག་བཅད་དེ་ཕྱི་རྒྱལ་དུ་རྒྱང་ཕུད་བཏང༌།
	འོ།  ཟོ་ལྰ་གཞི་ནས་བུད་སོང༌།  ཡིན་ན་ཡང་དཔའ་སྤོབས་ལྡན་པའི“ངོ་ལོག་པ”དེའི་སྣང་བརྙན་ནི་རྣོ་དབལ་གྱི་མདུང་རྩེ་ཇི་བཞིན་ནམ་ཡང་ཧྥ་རན་སིའི་མི་རྣམས་ཀྱི་དབང་རྩ་ལ་ཟུག་སྟེ་འདུག རྒྱུ་མཚན་ནི་རྒྱལ་ཁབ་དེར་མ་གཞི་ནས་བཙན་དབང་ལ་རྒོལ་བའི་སྙིང་སྟོབས་ཀྱི་སྲོལ་རྒྱུན་ལྡན་ཞིང«འགྲོ་མིའི་ཐོབ་ཐང་གི་གསལ་བསྒྲགས»ལ་ཐོག་མར་མིང་ཐོ་འགོད་མཁན་ཡིན་པས། ཁོ་ཚོའི་ཚོར་བ་སྐྱེན་པའི་དབང་རྩ་ཡང་གཞི་ནས་ན་ཟུག་གིས་གཟིར་ཏེ།  “རྒྱལ་ཁབ་ནི་བླ་ན་མེད་པའོ”སྙམ་པའི་རྨོངས་པ་ལས་སད་བྱུང༌། རེད་ཡ། “མི་སྒེར་གྱི་དྲང་བདེན”ཡོད་པས་ད་གཟོད“རྒྱལ་ཁབ་ཀྱི་དྲང་བདེན”སྲ་མོ་ཞིག་ཆགས་པ་མིན་ནམ། “མི་སྒེར་གྱི་རྩིས་ཐང”གིས་ད་གཟོད“རྒྱལ་ཁབ་ཀྱི་རྩིས་ཐང”གྲུབ་པ་མིན་ནམ། ཡང་ན་རྒྱལ་ཁབ་བླ་རུ་བཀུར་དོན་ནི་རྒྱལ་ཁབ་ཀྱིས་སྤྱི་དམངས་རེ་རེ་ལ་བཞག་པའི་དམ་བཅའ་དང་ཁག་ཐེག་དེའི་རྐྱེན་པས་མིན་ནམ། འོ་ན། ཁས་ལེན་དང་དམ་བཅའ་དེ་དག་ཁ་གཡང་ཙམ་དུ་ཟད་ན་རྒྱལ་ཁབ་ལ་ད་དུང་དབང་གྲགས་དང་མཚན་སྙན་ཞིག་གང་ན་ཡོད་དམ། 
	ཡང་ན་དེ་ལྟ་བུའི་རྒྱལ་ཁབ་ནི་བླ་རུ་བཀུར་དོན་ཡོད་དམ།མང་ཚོགས་ཀྱི་བློ་ཁ་རིམ་བཞིན་འགྱུར་བས། ༡༩༠༦ལོའི་ཟླ༧པ་སྟེ། ཟོ་ལྰ་ཚེ་ལས་འདས་རྗེས་ཀྱི་ལོ་བཞི་བར་གླེང་ཕྱོགས་ཀྱི་གནོན་ཤུགས་འོག ཧྥ་རན་སིའི་ཆེས་མཐོའི་ཁྲིམས་ཁང་གིས་ཁྲིམས་ཞིབ་བསྐྱར་དུ་བྱས་མཐར་ཏི་ལིབ་སི་ལ་ཉེས་པ་མེད་པར་བསྒྲགས། དེ་ལྟར་དམག་ཕྱོགས་ཕམ་ཞིང་ཁྲིམས་ཁང་དང་སྲིད་གཞུང་གིས་རང་སྐྱོན་ངོས་ལེན་བྱས། དེ་ནི་ཧྥ་རན་སིའི་ལོ་རྒྱུས་སྟེང་དུ་རྒྱལ་ཁབ་ཀྱིས་ཐོག་དང་བོར“མི་སྒེར”ལ་མགོ་བོ་བསྒུར་པའི་རྟགས་མཚན་ཞིག་རེད།དྲང་བདེན་ལ་གཞི་ནས་རྒྱལ་ཁ་ཐོབ་སོང༌། སྐུ་ཚེ་འདས་པའི་ཟོ་ལྰ་ཡིས་སྔོན་ཆད་ནས་གསུངས་པ་ཇི་བཞིན། ཧྥ་རན་སིས་དངོས་གནས་རང་ཉིད་ལ་དཀའ་ལས་བཟོ་བའི“ངོ་ལོག་པ”དེས་རང་ཉིད་ཀྱི་མཚན་སྙན་བསྐྱབས་པར་བཀའ་དྲིན་མི་ཞུ་ཐབས་མེད་དུ་གྱུར་སོང༌། གྱོད་དོན་དེ་བསམ་པའི་དོན་རྐྱེན་ཞིག་ཏུ་བྱས་ན། ད་ལྟའི་བར་དུ་རྒྱལ་གཅེས་སློབ་དེབ་ཇི་བཞིན་མི་རྣམས་ཀྱི་བསྔགས་བྱར་གྱུར་དོན་ནི“སྲིན་འབུ་ཕྲ་མོས་སྡོང་རྒན་བསྒྱེལ་བའི”ངོ་མཚར་དེ་མ་ཡིན་པར། བདག་ཉིད་ཀྱི་འདུ་ཤེས་ཟབ་མོ་དེ་དང་དེ་ལས་མངོན་པའི་དེང་རབས་རིག་གནས་ཀྱི་སྲོག་སྙིང་སྟེ། ཚེ་སྲོག་གི་བདེན་པ་རྒྱལ་ཁབ་ཀྱི་ཁེ་ཕན་ལས་མཐོ་བ་དང༌། མི་སྒེར་གྱི་རིན་ཐང་ནི་དབང་གྲགས་ཡོད་ཚད་ལས་མཐོ་བའི་དགོངས་པ་དེ་ཡིན། མི་སྒེར་གྱི་རྩིས་ཐང་དང་ཐོབ་ཐང་ལ་རྡོག་བརྫིས་གཏོང་ཚད་ནི་ཉེས་པ་ཡིན་ལ། ཁྲིམས་ཀྱི་དགོངས་པ་ལ་ངོ་ལོག་དང་ཚེ་སྲོག་ལ་ངོ་ལོག་བྱས་པའང་ཡིན་པའི་ལྟ་ཚུལ་དེ་ཀ་ཡིན། ཐ་ན། དོན་རྐྱེན་དེ་ནི་འཛམ་གླིང་དུ་འགྲོ་མིའི་ཐོབ་ཐང་ལོ་རྒྱུས་སྟེང་གི་འཐབ་རྩོད་གལ་ཆེན་ཞིག་དང༌། མི་སྒེར་གྱི་རིན་ཐང་གི་འདུ་ཤེས་དང་དེ་སྲུང་སྐྱོབ་ཕྱོགས་ནས་དྲན་གསོའི་རྡོ་རིང་ཞིག་ཏུ་བལྟས་ཀྱང་ཆོག
	༢·  རྒྱལ་ཁབ་ལ་རྩིས་ཐང་ལོས་དགོས་ཀྱང་དེ་ནི་ལྟག་པར་དགྱེ་བའི“ངོ་ཐང”ག་ལ་ཡིན་ཏེ།  གཏན་ནས་མིན་པར་མི་སྒེར་གྱི་རྩིས་ཐང་ལ་སྲུང་སྐྱོང་དང་མི་སྒེར་གྱི་ཐོབ་ཐང་ལ་འགན་སྲུང་བྱེད་པའི་སྟེང་ནས་རྒྱལ་ཁབ་ཀྱི་རྩིས་ཐང་འཛུགས་དགོས་ལ། མང་ཚོགས་ལ་ཞབས་ཞུ་བསྒྲུབ་པའི་ཆོད་སེམས་དང་ནུས་པ་ལག་ལེན་དུ་བསྟར་བའི་གོ་རིམ་ཁྲོད་ནས་རྒྱལ་ཁབ་ཀྱི་རྩིས་ཐང་མངོན་འགྱུར་བྱ་དགོས་པ་ཞིག་རེད། དེ་ལ་སྔོན་རྩིས་ཀྱི་ནར་འགྱང་གཏོང་མི་རུང་ལ་གྱོང་ཚབ་ཀྱི་ཁ་གསབ་ནི་དེ་བས་ཀྱང་བྱེད་ས་མེད། རིན་ཐང་ལྟ་བའི་སྟེང་ནས་རྒྱལ་ཁབ་ཀྱི་དབང་ཆ་དང་སྤྱི་དམངས་ཀྱི་ཐོབ་ཐང་ལ་ཡང་ལྕི་འབྱེད་རྒྱུ་མེད་ལ།  མི་སྒེར་ནི་ཚོགས་པའི་གཤོག་འོག་གི་སྒོང་རུལ་ལྟ་བུར་ནམ་ཡང་འགྱུར་དུ་འཇུག་མི་རུང༌།  དེ་ལྟར་གྱུར་ཚེ་དབང་འཛིན་པས་རྒྱལ་ཁབ་ཀྱི་མིང་ཐོག་ནས་ཚོགས་པའི་སྒེར་ཕན་བསྒྲུབས་ཏེ་རང་དང་མི་མཐུན་པ་ཡོད་ཚད་ལ་གཉའ་གནོན་བྱེད་པར་གོ་སྐབས་བསྐྲུན་པ་དང་ཁྱད་མེད།

སེམས་གཏམ་དམར་ལྡང་མ།

འགྱུར་རྩོམ་འདིའི་ཁག་དང་བོ་དང་གཉིས་པ། གསུམ་པ་རྣམས«བོད»དེབ་འདོན་ཐེངས་བཞི་བར་བཀོད་ཡོད།
རྩོམ་མཁན~ཡུས་ཅེ། རྒྱ་ནག
སྒྱུར་མཁན~ཨ་རིན། བོད་ཁམས་ཁུལ
 
1
	ཏུང་ཧྥང་དཔེ་སྐྲུན་ཁང་གིས«མེན་གོའི་རིག་གཞུང་གཅེས་བསྡུས་ཡིག་མཛོད»ཅེས་པ་ཞིག་དག་བསྒྲིགས་ཀྱིས་པར་སྐྲུན་བྱས།  དེའི་ཁྲོད་སྐུ་ཞབས་ཅྰང་ཐེན་ཧྥུའུ{1}ཡིས་བརྩམས་པའི«རྒྱ་ནག་གི་ཉེ་རབས་ལོ་རྒྱུས་རྩ་གནད»ཅེས་པའི་དེབ་ཅིག་འདུག་ཅིང་།   དེའི་པར་སྐྲུན་གསལ་བཤད་ནང་།   “རྩོམ་གྱི་མ་ཕྱིའི་ནང་གི་ལྟ་ཚུལ་དང་གླེང་ཕྱོགས་རེ་འགའ་ཞིག་འོས་འཚམ་མིན་ལ།   ཆེས་མཐའ་མཇུག་གི་ས་བཅད་དུ་ཡོད་པའི་ཅྰང་སྤྱི་འདོམས་ཀྱིས་ཙུང་ལིའི(总理)ཞལ་ཆེམས་ལྟར་ལག་བསྟར་གནང་ཞེས་པའི་སྐད་ཆ་དེ་དྲང་བདེན་མིན་པས་།འཕྲི་བར་བྱས།   གཞན་རྣམས་སོར་བཞག་ཏུ་ཡོད”ཅེས་བཀོད་འདུག
	ཁོ་བོ་ཆེས་སྙིང་ལངས་པ་ནི།   རང་འདོད་ལྟར་ཁྲིམས་དཔྱོད་པ་བྱེད་པའི་རྩོམ་སྒྲིག་པ་རེད།   ལར་རྩོམ་སྒྲིག་པ་ནི་རྩོམ་སྒྲིག་པ་དང་ཁྲིམས་དཔྱོད་པ་ནི་ཁྲིམས་དཔྱོད་པ་ཡིན་ཡང་།   རྩོམ་སྒྲིག་པ་དེ་ཁྲིམས་དཔྱོད་པ་ལྟ་བུའི་ཚབ་བྱེད་དུས་དོན་ཆེན་བརླག་སྲིད་པ་ཡིན།   ཁྱོད་ལ་མི་གཞན་པའི་སྐད་ཆ“དྲང་བདེན”མིན་པར་མཐའ་སྡོམ་བཀོད་པའི་དབང་ཆ་ཅི་ལྟར་ཡོད་དམ།   དེས་ན།   ཁྱོད་ཀྱིས་བཀོད་པའི་མཐའ་སྡོམ་དེ་ཡང་དྲང་བདེན་ཡིན་པའི་ངེས་པ་ཨེ་ཡོད།   དེ་ལྟར་རྩོམ་པ་བོའི་ལྟ་ཚུལ་ལ་དྲང་བདེན་ཤོར་བའི་ཆ་ཡོད་ནའང་།   རྩོམ་གྱི་མ་ཕྱི་སོར་འཇོག་གིས་ཀློག་པ་བོ་རང་ཉིད་ལ་བརྡར་ཤ་གཅད་དུ་འཇུག་དགོས་པ་རེད།   གང་ལྟར།   རལ་གྲི་འཕྱར་ཏེ་མི་གཞན་པའི་བསམ་བློ་འཇོམ་པར་རྩོམ་པའི་ཐ་ཤལ་གྱི་སྦྱོར་བ་འདི་འདྲ།    ཧྥ་ཤི་སི་ལས་ཧྥ་ཤི་སི་རང་རེད།
ཁོ་བོར་རྩོམ་སྒྲིག་པ་གནང་བའི་གྲོགས་པོ་མང་བོ་ཞིག་ཡོད།   དེ་བས་རྩོམ་སྒྲིག་པའི“དཀའ་ངལ”ཀྱང་བསམ་ཤེས་མ་ཐུབ་པ་མིན།   ཡིན་ཡང་གོང་གི་ཡིན་མདོག་ཁ་བོ་སྟོན་པའི“གསལ་བཤད”རེ་གཉིས་ལ་གདོང་གཏོད་དུས།   ཁོ་བོར་སྔར་བཞིན་ཁོང་ཁྲོའི་མེ་ལྕེ་རབ་ཏུ་འབར་བར་བྱེད།   ཁོ་བོའི་དམིགས་ཡུལ་དེ།   རྩོམ་སྒྲིག་པ་རྐྱང་རྐྱང་ཞིག་མིན་ཏེ།   བདག་དང་གཞན་གྱི་རིག་གནས་འཇོམ་པར་རྩོམ་པའི་སྦྱོར་བ་དང་།   རིག་གནས་པ་ཞིག་ལ་བཙན་གྱིས་འདི་ལྟར་བྱེད་དུ་འཇུག་པའི་འདུ་ཤེས་ངོས་ཀྱི་གཟུགས་མེད་ཀྱི་སྟོབས་ཤུགས་དེའོ།།
2
	པེ་ཅིང་སློབ་ཆེན་གྱི་སློབ་མའི་མཐུན་ཚོགས་ཁྲོད།   བྱམས་བརྩེ་ཚོགས་པ།   སློབ་གསོ་རོགས་སྐྱོར་ཚོགས་པའི་ཡན་ལག་ཚོགས་པ་ལྟ་བུའི་རིགས་མང་ནས་མང་དུ་འགྲོ་བཞིན་ཡོད།   དེ་ཚོའི་ཁྱབ་བརྡ་རུའང་།   དཔེར་ན།   “ནམ་ཟླ་འཁྱག་བྱུང་།   རི་གྲོང་གི་བྱིས་པར་གོན་པ་གནང་སྦྱིན་བྱེད།” “མ་ཡུམ་སྐྱོབ་རོགས།   སློབ་གྲོགས་ག་གེ་མོར་མ་ཡུམ་ནད་ལ་བལྟ་བའི་སྨན་རིན་མེད”ཅེས་པ་ལྟ་བུ་སོགས་བརྩེ་སེམས་ཀྱིས་ཕྱུག་པའི་ཡི་གེ་རྒྱུན་དུ་མཐོང་གི་འདུག   ཁོ་བོ་ཡང་སེམས་འགུལ་ཡང་ཡང་ཐེབས་ཏེ་ཞལ་འདེབས་མང་དུ་སྤྲད་མྱོང་།   ཕྱིས་སུ་ཁོ་བོ་རིམ་གྱིས་འཐོམ་སྦྲིད་དུ་གྱུར་མོད།   བསམ་བློ་ཞིག་བཏང་ཚེ།    མ་གཞི་དེ་ནི་གནད་དོན་ཞིག་ཡིན་པའི་ངེས་ཤེས་རྙེད་བྱུང་།
ཁོ་བོའི་བསམ་པར།   སློབ་ཆེན་ནི་ཕན་བདེ་ལས་ཁུངས་དང་ཁྱད་པར་ཡོད་ཅིང་།   སློབ་ཆེན་པ་ཡང་ཕན་བདེ་སྒྲུབ་མཁན་ཞིག་གཞར་ནས་མིན་པར་འདོད།   ལར་སློབ་ཆེན་པས་སྤྱི་ཚོགས་ཀྱི་ཟུར་རེ་གཉིས་ནས་ཞབས་ཞུའི་ལས་ཀ་གཉེར་བ་དེ་གནས་ལུགས་དང་མཐུན་པ་ཞིག་ཡིན་ཡང་།  “ནད་རིགས་བཞི་བརྒྱ་རྩ་བཞི”ཡོད་ཚད་སློབ་ཆེན་དུ་དྲུད་ཡོང་ན།   དེ་ནི་ནད་པས་ནད་བརྟག་ཁང་བཙལ་ནོར་བྱུང་བ་དང་གཅིག་འདྲ་རེད།   མ་ཟད་བྱེད་སྒོ་འདི་དག“སློབ་རའི་བསམ་བློའི་དཔལ་ཡོན་འཛུགས་སྐྲུན”གྱི་ཆེད་ཡིན་པར་ལབ་འོང་དུས།   དེ་ལས་ཀྱང་དགོད་བྲོ་བ་ཞིག་གོ།   
	ཡོང་སྒོ་སྒོར་རྡོག་རེ་འགའ་ཡང་མེད་པའི་སློབ་ཆེན་པར་ཞལ་འདེབས་ཕུལ་དུ་འཇུག་པའི་སྣང་ཚུལ་འདིས།   མ་གཞི་ནས་སྤྱི་ཚོགས་འདི་བདེ་ཐང་གི་སྤྱི་ཚོགས་ཤིག་མིན་པའི་གསལ་བཤད་བྱས་ཡོད་ཅིང་།    འདིར་སྐུ་ཞབས་ལྦང་ཧྲོའི{2}སྐད་ཆ་ཞིག་ཁོལ་དུ་ཕྱུང་ན།   “བརྩེ་བ་མེད་ན་མི་ཆོག་མོད།   བརྩེ་བ་དེ་ཡང་གང་ཅིར་གོ་ཆོད་པ་ཞིག་གཏན་ནས་མིན”ཞེས་པ་སྟེ།   པེ་ཅིང་སློབ་ཆེན་གྱི་སློབ་མ་ཡོངས་ལ་སངས་རྒྱས་ལྟ་བུའི་བྱམས་སྙིང་རྗེ་ཡོད་པའི་དབང་དུ་བཏང་རུང་།   སྤྱི་ཚོགས་འདི་ཡང་དེ་བསྟུན་གྱིས་འཕེལ་རྒྱས་འགྲོ་བ་མཐོང་དུ་དཀོན།   དེ་བས།   “ཆུ་ཐིགས་ཀྱིས་རྡོ་ཕ་བོང་བརྟོལ་བའི”གཏམ་རྒྱུད་འདིས།   བྱིས་བློ་ཅན་གྱི་སློབ་ཆེན་པ་སྐོར་ཞིག་བསླུ་བྲིད་བཏང་བ་ཙམ་མོ།།
3

གསེར་གྱི་ཀ་བ།
 
 
4—པཎ་ཆེན་སྐུ་ཕྲེང་བཅུ་བ་མཆོག་སྐུ་མྱ་ངན་ལས་འདས་ནས་ལོ་འཁོར་ཉི་ཤུ་ལོན་པའི་རྗེས་དྲན་དུ།
རྩོམ་མཁན~ༀ་འབར། བོད་ཁམས་ཁུལ།
“ང་ཡང་མི་ཞིག་ཡིན”—སྔོན་འགྲོ་ལྕགས་ཕུར་མ། (འདིར་པཎ་ཆེན་ཚང་མི་བུ་ཞིག་ཏུ་བལྟས་ནས་འཆད་རྒྱུ་ཡིན)
 
 
༡ པཎ་ཆེན་དང་ས་གཞི།

	དེ་བས་ད་ལྟ་ཉིད་དུ་ང་ཚོ་རང་ས་ནས་ལམ་ལ་བུད་དེ།  འདས་ཟིན་པ་མཐའ་དག་ལ་གྱེས་ཕྱག་ཞུ་བཞིན།  ད་ལྟ་དང་མ་འོངས་པར་ཚན་རྟོགས་ཀྱི་དབུགས་རྒྱུན་གསར་བ་ཞིག་གཞུབ་པར་འབད་ནུས་བཟོ་དགོས་ཤིང་།   རང་དང་བཅས་པ་ཐམས་ཅད་ཀྱི་ལུས་ངག་ཡིད་ཀྱི་བདག་དབང་ལ་སྨན་པའི་བློ་སྒོ་གསར་བ་གང་དེའི་ཕྱིར།  «བོད»དང«བོད»ཀྱི་ལས་ཞབས་པས་ཀྱང་ལོ་ངོ་འདི་དག་ལ་ཕ་མ་དང་བླ་མ།  ཡུལ་སྡེ་དང་གྲོགས་མཆེད།  དགོན་དམངས་དང་ཚོགས་གཞུང་རྣམས་ཀྱིས་གོ་བ་དང་མ་གོ་བའི་མཚམས་ནས་བསླངས་པའི་རྒོལ་རྡུང་ཕུད་འདེད་ཀྱི་དྲག་ལས་རིགས་ལ་ཁ་ཡ་མ་བྱས་པར།  རིག་གནས་རང་ལུགས་ཀྱི་བསམ་བློའི་རྒྱང་སྐྱོད་བྱེད་པའི་གོམ་སྟབས་ཤུགས་ཀྱིས་མདུན་ཕྱོགས་སུ་བསྒྱུར་ཅིང་།  དེ་རིང་གི་ང་ཚོ་དང་སང་ཉིན་གྱི་མི་རབས་གསར་བ་དག་གི་ལས་དབང་གཏོར་འཛུགས་ཀྱི་སླད་དུ། འཆི་གསོན་གྱི་གདམ་ཀ་སྔོན་དུ་བླངས་ཏེ་རེ་སྨོན་དང་འབོད་སྐུལ་གྱི་འོས་ལངས་རིང་མོའི་འགོ་གསར་དུ་བརྩམས་པས་ན།  ད་ནི“བཤད་དམ་མི་བཤད”ཀྱི་ལོ་ཟླ་འདིར་ཆོས་སྲོལ་དང་སྲིད་ལམ་གྱི་སྒེའུ་ཁུང་ཡོངས་ལ་བལྟ་བར། བོད་མི་སྒེར་བ་རེ་རེའི་རང་སྟེང་ནས་རྟོགས་པ་ཕྲན་ཙམ་རེ་སད་པར་བརྩོན་པའི་དར་ཆེན་བསྒྲེང་བ་ལས་གཞན་མེད་ཅིང་། འབྲས་བུ་གང་ལ་དམིགས་ནས«བོད»ཀྱིས་ཀྱང་ལམ་ཁ་འདི་ཉིད་རང་ལེན་གྱིས་འཁུར་ཏེ་སྐྱོད་པའོ།།
01.12.2011ལ་སྒོ་ཡོན།

དཔར་བྱང་སྨོན་ཚིག 
 
 
རྣམ་གྲོལ་ཞི་བའི་རྒྱ་མཚོར་རོ་གཅིག་ཏུ།།  
གཞོལ་བའི་མཐའ་ཡས་ཆོས་ཚུལ་དལ་འབབ་ཀླུང༌།།  
ཚིག་གི་གཟེགས་མ་རེས་ཀྱང་དུག་གསུམ་གྱི།།  
དྲི་མ་ཡོངས་འཁྲུད་ལེགས་བཤད་བདུད་རྩི་འདི།།   
དཔར་དུ་བསྐྲུན་པའི་རྣམ་དཀར་ཕུང་པོའི་མཐུས།།   
ཡང་དག་ཆོས་ཀྱི་སྒོ་མོ་སྟོང་ཕྲག་བརྒྱ།།   
གདངས་ཏེ་རྒྱུད་ལྔའི་འགྲོ་བ་མ་ལུས་པ།།  
ངེས་ལེགས་ནོར་བུའི་མཛོད་ལ་དབང་འབྱོར་ཤོག།    
ཅེས་འཛམ་གླིང་ཡངས་པའི་ཁྱོན་ལ་འཚེ་མེད་ཞི་བའི་ལམ་སྟོན་རྣམ་འདྲེན་ཤཱཀྱ་སེང་གེའི་རིང་ལུགས་སྒོ་ཀུན་ནས་རྒྱས་པ་སོགས་འཕྲལ་ཡུན་ལེགས་ཚོགས་དུ་མའི་ཆེད་དུ་དམིགས་ནས།   ནང་བསྟན་གྲུབ་མཐའ་རིས་མེད་ཀྱི་གསུང་རབ་རྣམས་དཔར་དུ་བསྐྲུན་དང་བསྐྲུན་འགྱུར་གང་ལ་འང་སྦྱར་ཆོག་པའི་དགེ་བསྔོའི་སྨོན་ཚིག་ཏུ་ཤཱཀྱའི་དགེ་སྦྱོང་ཆོས་སྨྲ་བ་ངག་དབང་བློ་བཟང་བསྟན་འཛིན་རྒྱ་མཚོས་སྦྱར་བའོ།།

1 དེང་སྐབས་རྒྱ་ནག་ནང་གི་རྩོམ་པ་པོ་ཚོས། གྲལ་རིམ་འཐབ་རྩོད་ཀྱི་ལྟ་བ་ཁྱབ་སྤེལ་གྱི་ལས་འགུལ་ལ“སྤྱང་ཀིའི་འོ་མ་འཐུང་བ” ཟེར་ཞིང་། རིག་གནས་གསར་བརྗེའི་སྐབས་ཀྱི་ལྟ་བ་ལ“སྤྱང་ཀིའི་འོ་མའི་རིག་གནས”ཟེར་གྱི་ཡོད།


2 རྒྱ་ནག་གིས་དཔལ་འབྱོར་དང་སྤྱི་ཚོགས། རིག་གནས་བཅས་ཀྱི་རྒྱལ་སྤྱིའི་ཐོབ་ཐང་ཆོད་དོན(ICESCR) ལ༡༩༩༧ལོར་མིང་རྟགས་བཀོད་ཅིང༢༠༠༡ལོར་འཐུས་མཆན་བཀོད། ༡༩༩༨ལོར་མི་སེར་དང་ཆབ་སྲིད་ཐོབ་ཐང་གི་རྒྱལ་སྤྱིའི་ཆོད་དོན(ICCPR)ལ་མིང་རྟགས་བཀོད་ཀྱང་། ད་དུང་འཐུས་མཆན་བཀོད་མེད།


3 རྒྱ་སྐད་ཀྱི་བསྡུས་ཚིག་བོད་ཡིག་ནང་སྒྲ་རང་སོར་བྲིས་ན་པེ་ཁེམ(Beikan)ལྟ་བུ་ཞིག་ཡིན་ཡང་། རྒྱ་ཡིག་གི་སྒྲ་གདངས་ཡོད་ལ་བོད་ཡིག་ཏུ་སྒྲ་བཤད་ཀྱང་བྱ་རུང་བར་མཐོང་སྟེ། འདིར་པེ་ཅིང་དང་ལྟ་སྲུང་ཁང་གཉིས་ཀྱི་མིང་བསྡུས་ཏེ་པེ་ཁང་ཞེས་བྲིས་སོ། །
 

4 ང་རང་ལོ་ན་ཆུང་དུས་ཨ་ཕས་ང་ལ་འདི་ལྟར་བཤད་མྱོང་སྟེ། ང་ཚོ་བིས་མདོ་ས་ཆ་ན་གསེར་གྱི་ཀ་བ་ལྟ་བུའི་མི་ཞིག་ཡོད་ནི་རེད། ཁོང་ནི་པཎ་ཆེན་རིན་པོ་ཆེ་ཚང་ཡིན་ནི་རེད་ཅེས་ཟེར་མྱོང་། སྐབས་དེར་ཁོ་བོ་ད་དུང་སློབ་གྲྭར་ཡང་སོང་མེད་པའི་ལོ་ན་བདུན་བརྒྱད་ཅན་གྱི་བྱིས་པ་ཆུང་ཆུང་ཞིག་ཡིན། དེ་དུས་ཁོ་བོས་ཨ་ཕའི་སྐད་ཆའི་ནང་དོན་གཏན་ནས་མ་གོ་ལ་ཁ་ཡ་ཡང་མ་བྱས། དེ་ནི་བྱིས་བློའི་དབང་དུ་སོང་བས་ལོས་ཡིན། དེ་ནས་ལོ་གཅིག་མ་འགོར་བའི་མཚན་མོ་ཞིག་ལ་སྡེ་མི་ཚང་མས་རིན་པོ་ཆེ་ཚང་སྐུ་ཞིང་ལ་ཕེབས་སོང（ཕ་ཡུལ་གྱི་ཁ་སྐད་དེ་མྱ་ངན་ལས་འདས་པའི་དོན）ཟེར་ནས་ཐམས་ཅད་ངུ་ངག་དང་བཅས་ཏེ་མ་ཎི་ཁང་དུ་འཛོམས་ནས་མཆོད་མེ་འཇོག་པ་དང་མ་ཎི་མཚམས་མེད་དུ་འདོན་པའི་ངང་ཚུལ་ནི་ད་ལྟའང་ཡིད་ལ་ཝ་ལེར་ཤར་ཡོད།དེ་ལྟར་ཆུང་དུས་ཀྱི་བག་ཆགས་ཙམ་པོ་དེ་ནམ་ཡང་ཁོ་བོའི་ཡིད་སེམས་སུ་ལུས་དང་གྲིབ་མ་བཞིན་དུ་ཟུག་ཡོད་ལ་དོར་བའི་འོས་ཀྱང་མེད་པར་འདུག ད་ནི་ཕྱིར་འདང་རེ་བརྒྱབ་ན་ངས་ཨ་ཕའི་སྐད་ཆ་ལ་ཅི་འདྲའི་ལྗིད་ཚད་ཀྱིས་གཏམས་ཡོད་པ་ཤེས་ལ་སྡེ་མི་ཡོངས་ཀྱི་མིག་ཆུའི་རིན་ཐང་ཡང་རིམ་བཞིན་རྟོགས་ཡོང་།

15  ཐན་ཀྲེང་།（谭政,1906—1988）རྒྱ་ནག་མི་དམངས་བཅིངས་འགྲོལ་དམག་གི་མཐོ་རིམ་དམག་དཔོན་དང་དམག་དོན་མཁན་ཡིན།

